
Ágætu félagar. 
Gleðilegt sumar. Félagið okkar er 
50 ára í ár, var stofnað á afmælis-
degi sr. Bjarna Þorsteinssonar 
14. október 1961. Mikið er um 
viðburði í tilefni afmælisins. 
Einnig er í ár haldið upp á 150 

ára afmæli sr. Bjarna, heiðursborgara Siglufjarðar og 
þjóðlagasafnara. Stefnt er að útgáfu ævisögu sr. Bjarna 
14. október í haust.

Afmælisárið hófst með dansleik á veitingastaðnum 
Spot í Kópavogi í janúar sl. í samvinnu við unga 
siglfirska listamenn sem þar tróðu upp.

Fjölskyldudagurinn verður svo haldinn í Grafar-
vogskirkju sunnudaginn 22. maí og hefst með messu kl. 
14.00. Sr. Vigfús Þór Árnason prédikar og Jón 
Sæmundur Sigurjónsson, fyrrverandi formaður 
Siglfirðingafélagsins, flytur hátíðarræðu. Veitingar og 
spjall verða í Safnaðarheimili Grafarvogskirkju á eftir.

Hin árlega Þjóðlagahátíð verður 8.-10. júlí á 
Siglufirði. Ber hátíðin að þessu sinni yfirskriftina 
„Látum dansinn duna“ og verður að stórum hluta 
tileinkuð sr. Bjarna Þorsteinssyni.

Afmælisútgáfa af Fréttablaði Siglfirðingafélagsins 
kemur út í október í haust. Stórt, fjölbreytt og veglegt 
blað í tilefni afmælisársins þar sem félagsins og félaga 
mun verða minnst með viðeigandi hætti.

Þann 22. október verður svo afmælishátíð á 
Broadway þar sem fjöldi listamanna frá Siglufirði mun 
koma fram. Verðinu verður stillt í hóf, allir hvattir til að 
mæta, takið daginn frá.

Í þessu blaði er sagt frá tilurð ævisögu sr. Bjarna 
Þorsteinssonar og viðtal við Viðar Hreinsson, 
skrásetjara bókarinnar. Einnig er einstakt viðtal við 
Höllu Haraldsdóttur myndlistarkonu um listaverkið í 
anddyri Sjúkrahúss Siglufjarðar en Halla gerði þetta 
eftirminnilega verk árið 1966. 

Félagar eru hvattir til að mæta á Fjölskyldudaginn og 
í messu í Grafarvogskirkju 22. maí. Jón Ásgeir 
Ásgeirsson, barnabarn Jónasar Ásgeirs, leikur á 
harmonikku fyrir gesti.           Lifið heil,

S. Jóna Hilmarsdóttir.

Skólasystur frá Sigló. Dóra Jónasar,
Jóna Hilmars, Guðrún Sölva og Fríða 
Birna Kristinsdóttir.

Sumrinu 
fögnum við 

á Fjölskyldu-
degi félagsins 

22. maí
Fögnum sumri og hittumst í Grafarvogskirkju 
sunnudaginn 22. maí nk. Dagurinn hefst með 
guðsþjónustu í kirkjunni kl. 14.00 þar sem sr. 

Vigfús Þór Árnason prédikar og Jón Sæmundur 
Sigurjónsson flytur hátíðarræðu. Kaffi og spjall 

á eftir.  Jón Ásgeir Ásgeirsson 
leikur á harmonikku fyrir gesti. 

Árgangar 1951-1961-1971 fjölmenna og 
aðstoða við bakstur, uppröðun, þjónustu og 

frágang. Siglfirðingar nær og fjær eru hvattir til 
að mæta, sýna sig og sjá aðra. 

Tekið verður á móti kökum í kirkjunni eftir 
klukkan 11.00 sama dag.

Látum dansinn duna
Þjóðlagahátíðin verður 

haldin í tólfta sinn í sumar, 
dagana 6.-10. júlí, og ber að 
þessu sinni yfirskriftina Látum 
dansinn duna, enda verður dans 
frá öllum heimshornum áber- 
andi á hátíðinni.

Á setningartónleikum hátíðar-
innar verður 150 ára afmælis sr. 
Bjarna Þorsteinssonar minnst. 
Karlakór Siglufjarðar mun 
syngja kórlög þessa „föður Siglu-
fjarðar“ auk þess að flytja 
lög í útsetningu Geirharðs 
Valtýssonar sem hann 
gerði fyrir Karlakórinn 
Vísi á sínum tíma. 
Tónleikar á hátíðinni 
verða um 20 talsins, 
ein leiksýning býðst 
börnum og fjórir 
hópar frá Íslandi, 
Noregi og Danmörku 
sýna þjóðdansa. Meðal þeirra sem koma fram 
á hátíðinni eru Baggalútur, Hjálmar, sönghóp-
urinn Voces Thules, sveitahljómsveitin Slim Jim, 
Brasilíu-bandið Tropicalia og svo mætti lengi 
telja. Nánari upplýsingar um Þjóðlagahátíðina í 
sumar má finna á www.folkmusik.is

Þjóðlagahátíðin á Siglufirði 6.-10. júlí 2011

Í ár eru 150 ár liðin frá 
fæðingu sr. Bjarna Þorsteins-
sonar og var af því tilefni 
ákveðið að gefa út ævisögu 
hans. Viðar Hreinsson var 
fenginn til að skrifa söguna 
en hann frétti af útgáfunni 
og sýndi þessu verki mikinn 
áhuga, hafði samband við 
Siglfirðingana Gunnstein 
Ólafsson og Jónas Ragnars-
son en Gunnsteinn er stjór-
nandi Þjóðlagaseturs sr. 
Bjarna á Siglufirði. 
Arnold Bjarnason, sonar-
sonur sr. Bjarna, hefur 
einnig verið með í ráðum. 
Bókin kemur út í haust á 
afmælisdegi sr. Bjarna 14. 
október og er það bókaút-
gáfan Veröld sem gefur bókina út.

Ég heimsótti Viðar einn vordag fyrir páska og 
sagði hann mér að vel gengi að skrifa bókina. Hann 
segist hafa farið í gegnum mikið safn bóka, rita og 
bréfa er tengjast Bjarna og störfum hans. Aðspurður 
segir hann Bjarna ekki hafa verið flókinn karakter. 
en verið duglegan og skipulagðan og ekki verið að 
velta sér upp úr lífsgátunni, hann lét verkin tala og 
varð mikið úr verki. Bjarni hafi verið mikilsvirtur 
„broddborgari“ og þótti skemmtilegur í þröngum 
hópi en gat líka verið harður í horn að taka. Ást-
arbréf milli hans og Sigríðar konu hans sýna að 
Bjarni átti líka sínar mjúku hliðar og gat verið mjög 
rómantískur ef svo bar undir.

Sr. Bjarni fæddist árið 1861 á Mýrum í Hraun-
hreppi, einn af átta systkinum sem upp komust 
en fór snemma að heiman. Í gögnum sr. Bjarna er 
lítið að finna um fjölskyldu hans, þeim mun meira 
um tengdafólk hans. Sr. Bjarni var af fátæku fólki 
kominn, alinn upp í gamla tímanum við mikla 
vinnu og þröngan kost. 

Hann fór þó til Reykjavíkur 
haustið 1877 í Lærða skólann 
og lærði síðan til prests. Í Lærða 
skólanum var kennd söngfræði 
og varð hann sér úti um tilsögn í 
tónfræði og orgelleik hjá Jónasi 
Helgasyni.  
Bjarni kemur töluvert við sögu 
í sönglífi Reykjavíkur síðustu 
árin í Lærða skólanum og á 
stúdentsárunum, fram til ársins 
1888.

Tilviljun réð því að sr. Bjarni 
tók við Hvanneyrarprestakalli 
á Siglufirði 1888. Hann vant-
aði vinnu við sitt fag, voru 
tvö prestaköll laus á þessum 
tíma, Hvanneyrarprestakall 
og Þönglabakkaprestakall. 
Eftir samráð við besta vin sinn 

ákvað Bjarni að sækja um Hvanneyri en vinurinn 
fékk Þönglabakka. Kannski skipti það miklu máli 
að í Siglufjarðarkirkju var gott orgel. Hann bjó í 
Maðdömuhúsi hjá Margréti ekkju Snorra Pálssonar 
frá því hann kom fyrst og þar til hann flutti með 
fjölskylduna í nýtt hús á Hvanneyri 1898.

Á námsárunum kynntist Bjarni Lárusi Blöndal 
alþingismanni og fór til hans norður í Vatnsdal á 
Kornsá haustið 1885 sem skrifari og heimilis- 
kennari. Þar kynntist hann konuefni sínu Sigríði 
Lárusdóttur Blöndal, dóttur Lárusar. Þau Sigríður 
voru sex ár í tilhugalífi, þar af fjögur ár leynilega 
trúlofuð. Þau eignuðust fimm börn. Með þeim kom 
Blöndals-nafnið til Siglufjarðar.

Bjarni sá fyrst nótur þegar hann dvaldi á Breiða-
bólstað hjá Guðmundi Einarssyni. Bjarni sagði 
sjálfur að hann hefði fyrst orðið að manni eftir 
dvölina á Breiðabólstað, þykir það merkja að hann 
hafi komið frekar brotinn af æskuheimilinu.

Bjarni skrifaði niður nótur sjálfur, þjóðlög 
sem hann þekkti og eins frá vinum sínum. Hann 

Sr. Bjarni „sterkur karakter“
Ævisaga sr. Bjarna á 150 ára afmæli hans

hlustaði á gamalt fólk sem fætt var fyrir 1820 
raula þjóðlög og skrifaði upp eftir því. Hann 
byrjaði að safna þjóðlögum árið 1880 í Lærða 
skólanum en fór að safna þeim skipulega eftir 
að hann kom til Siglufjarðar, líklega kringum 
1894. Á þessum árum voru menn mikið að safna 

þjóðsögum og þóttu þjóðlög frekar gamaldags 
þar sem ný menning tónlistar var að ryðja sér 
til rúms á Íslandi. En Bjarni hélt áfram og vann 
mikið brautryðjendastarf í söfnun þjóðlaga á 
árunum 1880 til 1906. 

Hann skrifaði handritið að þjóðlagasafninu 
1899-1904, ritaði mjög ítarlegan formála upp á 
tæpar 100 blaðsíður. Hann flokkaði allt safnið 
og skráði. Vann Bjarni mikið þrekvirki við söfn-
unina og skráninguna og ákvað að gefa safnið 
út. Hann sótti um styrk til þess hjá Carlsberg 
bjórframleiðenda í Danmörku vegna þess að svo 
kostnaðarsamt verk vafðist fyrir Íslenska bók-
menntafélaginu.

Bjarni var einnig gott tónskáld og samdi all- 
mörg ágæt sönglög auk Hátíðarsöngva sem enn 
eru sungnir á helstu stórhátíðum kirkjunnar.

Árið 1930 gaf Bjarni út Ættarskrá um sína 
ætt, mikið rit, og áætlað er að Bjarni hafi verið í 
kringum tíu ár að safna efni í þessa bók. Kolbeinn 
og Einar Þorsteinsson, bræður Bjarna, eru nefndir 
á forsíðu sem „kostnaðarmenn“.

Sr. Bjarni var oft kallaður „faðir Siglufjarðar“ 
á þessum árum sem hann gegndi þar prestsskap. 
Hann háði mikla sjálfstæðisbaráttu sem lauk með 
því að Siglufjörður fékk kaupstaðarréttindi árið 
1918. Sr. Bjarni var kosinn í fyrstu bæjarstjórn 
Siglufjarðar.

Eina skemmtisögu sagði Viðar mér úr grúski 
sínu um Bjarna. „Bjarna þótti gott að fá sér í 

staupinu og var talað um að hann hafi oft sést 
fara um borð í skip sem komu úr siglingum og 
kanna áfengisbirgðir sjómannanna og fór einatt 
ekki frá borði fyrr en allt áfengi var búið. Sjó-
mennirnir tóku þá það ráð að vera einungis með 
hálfa flösku tilbúna þegar Bjarni kom og kölluðu 
hana prestinn!“ Lengi vel  gengu hálfflöskur undir 
nafninu „prestur“ í ÁTVR á Siglufirði!

Mikill áhugi er fyrir útgáfu þessarar bókar um 
sr. Bjarna Þorsteinsson en útgáfa hennar er styrkt 
af fjölskyldu Arnolds Bjarnasonar, Siglfirðinga-
félaginu, Vildarvinum o.fl. Veröld gefur út. 

Í bókinni er að finna ýmislegt um sr. Bjarna 
og ævi hans sem ekki hefur áður birst og prýða 
bókina fjölmargar myndir.   Sjh



Andvari vonar og gleði

Hinn 15. desember 
árið 1966 var vígt nýtt 
sjúkrahús á Siglufirði. 
Í anddyri þess var þá 
einnig afhjúpuð fyrsta 
„freskan“ á Íslandi, 
mikið myndverk eftir 
Höllu Haraldsdóttur 
sem næstu fjóra ára-
tugina var það fyrsta 
sem tók á móti þeim 
sem inn komu. Í hug-
um margra öðlaðist 
myndin ákveðinn 
virðingarsess strax í 
upphafi, varð síðan 
eins konar tákn hins 
nýja og glæsilega húss 
og um leið einkenni 
þess. Verkið vakti 
verðskuldaða at- 
hygli margra þeirra 
sem þarna áttu leið 
um, enda magn-
að verk og hlaðið 
boðskap. Þrátt fyrir 
að það hafi verið 
pantað af byggingar-
aðilum sjúkrahússins 
og fjárhagur listakon-
unnar ekki verið upp 
á marga fiska á þess-
um tíma, þáði Halla 
ekki greiðslu fyrir 
framlag sitt. Hún gaf myndina til 
minningar um ömmu sína Margréti Guðmunds-
dóttur, sem á sínum tíma var fyrst allra til að gefa 
fé í söfnun vegna fyrirhugaðrar byggingar nýs 
sjúkrahúss.

Tákn múrristunnar er læknagyðjan Eir með 
Asklepiosarstafinn í hönd. Vinstri hlutinn er 
hjúpaður skugga sorgar þar sem regnskýin fella tár 
yfir þjáningum mannkynsins. Þokukennd sorgin 
hylur hluta gyðjunnar sem deilir óvissunni og kvíð-
anum með mannfólkinu. Við fætur gyðjunnar liggur 
veikur svanur sem hlýtur lækningu við snertingu 
hennar. Andvari vonar og gleði birtist í líki fuglsins 
á hægri hlutanum, þar sem sólin skín og færir 

okkur birtu og gleði. 
Við höfum hlotið bata, 
njótum heilbrigðis og 
göngum fagnandi á 
vit lífsins. Neðsti hluti 
verksins er tengdur í 
eina heild af heilsujurt-
unum ópíumvalmúa, 
digitalis og fjallagrasi. 
Þetta er mannlífið sjálft 
í gleði sinni og sorg, lífi 
og dauða.

Múrristan er 2 x 3 
metrar að stærð og 
gerð á sléttan steinvegg 
úr upphleyptri stein-
steypu sem síðan er 
lituð.

Þannig lýsir lista- 
konan Halla Haralds-
dóttir verki sínu sem 
eitt sinn prýddi anddyri 
Heilbrigðisstofnunar 
Siglufjarðar. En ekkert 
er óumbreytanlegt og 
lágmyndin á veggnum 
gegnt útihurðinni tekur 
ekki lengur á móti 
þeim sem þarna eiga 
leið um. Læknagyðjan 
með stafinn er þó enn 
á sínum stað, og alveg 
jafn kirfilega greypt í 
vegginn og hún hefur 

verið allar götur frá sköpun sinni og upphafi. Hvað 
gerðist, gæti maður spurt sig og svarið er vissulega 
ekki flókið. Síðla árs 2009 var tekin í notkun rúm-
lega eitt þúsund fermetra viðbygging við HS, við það 
breyttist aðalinngangurinn sem nú er á öðrum stað í 
byggingunni. Vistarverur gyðjunnar eru nú baksviðs 
ef svo mætti segja, á fáförnu einskis manns landi 
og sjúkrahúsið hefur komið djásni sínu fyrir undir 
mælikeri þar sem alltof fáir líta það augum.

Hvort sem þarna hefur óvart orðið skipulagsslys 
eða listinni einfaldlega fórnað á altari hagræðing-
arinnar að hætti 2007-lífsstílsins skal ósagt látið. 
En þeir sem hafa lifað og reynt nærast oft á for-
tíðarþránni og ég viðurkenni fúslega að ég sakna 

- viðtal Leós R. Ólasonar við listakonuna Höllu Haraldsdóttur



FAÐIR SIGLUFJARÐAR
VÖNDUÐ ÆVISAGA KEMUR ÚT Í HAUST
Séra Bjarni Þorsteinsson var kunnur fræðimaður á sinni tíð og stórbrotinn 

athafnamaður sem stóð fyrir framförum og uppbyggingu á fjölmörgum 

sviðum – fyrst og fremst á Siglufirði. Í haust verða 150 ár liðin frá fæðingu séra 

Bjarna og af því tilefni kemur út vönduð ævisaga hans eftir Viðar Hreinsson en 

hann hefur hlotið tilnefningu til Íslensku bókmenntaverðlaunanna fyrir 

ævisögur sínar. Í bókinni er rakin ævi þessa stórmerka manns á lipran og 

lifandi hátt þar sem ýmislegt áður óbirt efni er dregið fram í sviðsljósið.

læknagyðjunnar Eirar í magnþrungnu umhverfi sínu 
á veggnum, hvert einasta sinn sem ég á leið inn á 
stofnunina sunnan undir Hvanneyrarhólnum.

Fyrir nokkru þegar ég var staddur á Siglufirði, 
gerði ég mér sérstaka ferð til að leita hana uppi og 
var vel tekið af starfsfólkinu eins og vænta mátti. 
Þau Þóra Jónsdóttir og Birgir Ingimarsson (Láka) 
lóðsuðu mig að fótstalli gyðjunnar, en það skal 
fúslega viðurkennt að ég rataði ekki þangað hjálp-
arlaust. Reyndar áttaði ég mig á villu míns vegar 
þegar ég stóð andspænis gyðjunni og horfði þaðan 
til stigans sem liggur upp á efri hæðirnar. Þarna 
voru iðnaðarmenn að vinna við breytingar á hús-
næðinu sem áður hýsti m.a. læknastofur, lækna-
ritara, gamla anddyrið, móttökuna og eitthvað 
fleira. Mig fýsti að vita hvað til stæði og Birgir veitti 
mér, eins og vænta mátti, greið svör við spurningum 
mínum.

„Jú, það hefur komið fólk beinlínis til að spyrja 
um myndina og við höfum þá bent því á hvar hana 
er að finna. En hérna að norðanverðu er núna inn-
keyrsla sjúkrabílsins og í gömlu forstofunni sem er 
að vísu orðin talsvert stærri en hún var hérna áður 
fyrr, verður bráðamóttakan. Svo verður öldrunar-
deildin sem núna er á þriðju hæðinni flutt hingað 
niður.“

Fyrirætlanin hljómaði alls ekki svo illa við fyrstu 
hlustun og vonandi mun þessi hluti húsnæðisins sem 
hefur staðið auður síðustu misserin öðlast nýtt og 
gagnlegt hlutverk í framtíðinni. Vonandi munu vist-
menn og starfsfólk HS gæða hann lífi og vonandi 
munu þá fleiri njóta listaverks Höllu Haraldsdóttur.

Þegar ég átti leið suður yfir heiðar næst setti ég 
mig í samband við Höllu sem nú býr í Garðabæ og 
spurði hana hvort ég mætti ekki forvitnast örlítið 
um söguna á bak við verkið og tilurð þess. Hún 
tók erindi mínu vel og ég heimsótti hana í nýliðinni 
dymbilviku.

„Upphaflega bað Skúli Jónasson (byggingameistri 
sjúkrahússina) mig um að gera varanlegt verk á 
vegg í anddyri nýja sjúkrahússins og síðar ítrekaði 
Ólafur Þorsteinsson læknir þessa sömu ósk. Engar 
kvaðir eða óskir voru uppi um út á hvað verkið ætti 
að ganga eða hvernig það ætti að líta út, ég hafði 
því algjörlega frjálsar hendur og vann alla hug-
myndavinnuna alveg frá grunni. Þegar hún var að 
baki, stækkaði ég myndefnið upp í 8–10 fermetra á 
gólfinu heima á Hólaveginum þar sem við bjuggum. 
Óhætt er að segja að það hafi þrengt talsvert að fjöl-
skyldunni þann tíma sem sá hluti undirbúningsins 
stóð yfir, því að plássið í íbúðinni var nú ekkert allt 
of mikið fyrir. Þrír litlir strákar sem hlupu, hopp-
uðu, skoppuðu og skriðu um gólfin 

þurftu auðvitað líka sína athygli og um-
önnun. Það má því alveg segja að ég hafi 
stundum staðið yfir myndinni útbreiddri 
á gólfinu með sleifina í annarri hendi en 
málningarpensilinn í hinni.

Þegar kom síðan að því að vinna mynd-
ina í sitt endanlega form á sjúkrahúsinu, 
naut ég góðrar aðstoðar Baldurs Ólafs- 
sonar múrara sem reyndist alveg frábær-
lega í alla staði. Hann rappaði og gróf- 
pússaði vegginn, en ég fór að móta mynd-
verkið í steypuna áður en hún þornaði 
um of. Til þess notaði ég mjög frumstæð 
áhöld svo sem lítinn vasahníf, teskeið og 
auðvitað líka berar hendurnar. Allt var 
unnið fríhendis eftir frumhugmyndinni og 
það mátti ekkert út af bera, en þetta gekk upp að 
lokum. Svo þurfti að gæta þess að steypan þor-
naði ekki of hratt og við Baldur vorum á ferðinni 
á ýmsum tímum sólarhringsins að bleyta í henni, 
allt þar til hún taldist vera orðin tilbúin undir 
málningu. Á svoleiðis hlutum hafði ég ekkert vit, 
en Baldur var með allt slíkt alveg á tæru. Ég fékk 
góðar leiðbeiningar um hvernig liti ég ætti að nota 
hjá Barböru Árnason vinkonu minni, en henni 
kynntist ég þegar ég var í myndlistaskólanum. Þeir 
hafa staðist tímans tönn mjög vel því þetta var árið 
1966 og ég hef aldrei síðan þurft að fara yfir hana 
með pensli til að laga neitt. 

Það var talsverð hugarleikfimi að finna út 
hvaða leið ég ætti að fara varðandi múrverkið á 
sjúkrahúsinu. Ég man að Ólafur læknir var fyrst 
pínulítið óöruggur og hefur sjálfsagt velt fyrir sér 
hvað mér myndi nú detta í hug að gera. Hann 
hefur kannski haldið að ég myndi gera einhverjar 
fallegar blómamyndir eða eitthvað sem segði frekar 
fátt í einhvers konar myndrænu afstöðuleysi.

En þegar hann sá hvernig myndin ætti að líta 
út gat ég ekki merkt neinn efa í huga hans, en þá 
lá hins vegar við að mér féllust hendur vegna þess 
að ég sá fram á hvað þetta yrði mikil vinna. Ég 
vildi gera mannlífið eða lífshlaupið að viðfangsefni 
mínu með öllu því sem fylgir því að vera til, gleði 
og sorg, lífi og dauða eins og er hjá okkur öllum. 
En auðvitað líka vonina um bata þegar eitthvað 
bjátar á. Ég gerði læknagyðjuna Eir að miðdepli 
myndarinnar, en hún er ein af guðynjunum í goða-
fræðinni.

Á þessum tíma hafði ég litla þekkingu á því 
hvernig best og skynsamlegast væri að vinna svona 
verk og fékk heldur enga leiðsögn neins staðar frá 
um það. Í dag þegar ég hef öðlast heilmikla reynslu 
og þekkingu, er ég ekki viss um að ég myndi hafa 
þann kjark og það þor sem þarf til að ráðast í verk 

af þessu tagi. Eftir á að hyggja hef ég sennilega 
hent mér þarna út í djúpu laugina og komist frá 
gerðum mínum með einhverjum óskiljanlegum og 
undraverðum hætti. En þessi mynd átti eftir að 
hafa meiri áhrif á líf mitt og lærdóm þegar fram í 
sótti en mig óraði fyrir á þessum tíma.

Eftir að ég var flutt suður sendi Ólafur læknir 
mér bréf þar sem hann segir mér af því hve þessi 
saga frá veikindum til heilsu og lífsgleði sem 
myndin lýsir, sé honum ávallt ofarlega í huga. Á 
erfiðum stundum á sjúkrahúsinu segist hann stund-
um ganga niður stigann og setjast fyrir framan 
hana stundarkorn. Þar líði honum vel og það sé 
engu líkara en hann finni í henni orku og andlegan 
styrk. Eftir svolitla nærveru væri hann síðan aftur 
tilbúinn að halda áfram að takast á við dagsins 
önn og eril.

Ég þakkaði Höllu fyrir spjallið. Vonandi á 
læknagyðjan með stafinn sinn eftir að stíga aftur 
fram úr skugganum og verða sýnilegri en hún er 
nú, öðlast þann virðingarsess og verða aftur það 
tákn Heilbrigðisstofnunar Siglufjarðar sem lagt var 
upp með í fyrstu og gleðja gesti og gangandi líkt og 
hún gerði áður í svo ríkum mæli.  LRÓ

Halla og Hjálmar í nýja húsinu, rétt fyrir ofan flæðarmálið 
þar sem Arnarnesvogurinn breiðir úr sér eins og risavaxið 
málverk fyrir utan stofugluggann.

                          Rafvirkjar
Sími: 467 1364 /863 6171

Mynd til vinstri:  Fyrsta reiðhjólafólkið sem kom út úr 

göngunum í Skútudal í Siglufirði.            mynd: ag.

Mynd að neðan: Núverandi og fjórir fyrrverandi 

samgönguráðherrar auk núverandi og fyrrverandi 

vegamálastjórar klippa á borðann við vígslu 

Héðinsfjarðarganga.            mynd: Baldur Dýrfjörð.

Rétt fyrir klukkan fjögur 2. október var opnað fyrir almennri umferð  
á göngin og má segja að það sé með ólíkindum hvað mikil umferð 
hefur verið allan októbermánuð. Því miður er ekki kominn teljari 
í Héðinsfjarðargöng, en teljarinn í Múlagöngum sunnudaginn 10. 
október sl.,  viku eftir opnun gangana mældi umferðina 1438 bíla 
eða 185 bíla/klst. Tíðin hefur verið með eindæmum góð og hafa 
íbúar Fjallabyggðar fengið fjölda góðra gesta í heimsókn þessa 
dagana.                         mynd: ag.

Mynd til vinstri: Þær vinkonur Eiríksína og Ólafía Hrönn fóru á kostum í gjörningi við opnun Héðinsfjarðarganga þann 2. okt. síðastliðinn. 

Mynd uppi: Um morguninn áður en göngin voru opnuð var haldið „gangahlaup“ þar sem landslið hlaupara keppti. Mynd til hægri: Bæjarstjórinn og Fríða 

hjálpast við að tengja bæjarfélögin saman á tákrænan hátt með treflinum langa.                                              myndir: albert

Svipmiklir Siglfirðingar
Í lok nóvember kemur út bók eftir Örlyg Kristfinnsson. Útgefandi er 
Uppheimar þar sem útgáfustjóri er Siglfirðingurinn Kristján Kristjánsson 
(Rögnvaldssonar skipstjóra). Bókin fjallar um marga af sérstæðum 
karakterum Siglufjarðar síldaráranna.  Fyrir um það bil 15 árum fór 
Örlygur að velta fyrir sér skrásetningu á sögum og sögnum á nágrönnum 
og kunningjum, sem hann hafði mætur á.
Frá unga aldri segist Örlygur hafa haft augu og eyru opin gagnvart hinu 
sérstæða í fari manna og nefndi sem dæmi; Guðmund góða, Jóa bö og Vigni 
hringjara og pressara.  Síðan fór þetta vaxandi og fleiri áhugaverðir menn 
bættust í safnið, s.s. Bjössi Frímanns, Daníel Þórhalls, og Fúsi Friðjóns. 
Stiklar Örlygur á stóru um lífssögu þeirra og skýtur inn sögusögnum af 
þeim. Aðspurður um hvað honum hefði fundist sérstaklega áhugavert 
segir Örlygur að þeir kaflar sem hann vann að síðustu vikurnar séu sér 
efstir í huga, en þeir eru Schiöth apótekari og Tóri gamli (faðir Odds 
og Óla). „Þetta var heilmikil glíma við þessa gengnu og mætu menn. 
Þótt t.d. Schiöth sé ekki fjarri okkur í tíma, þá var ekki auðhlaupið að fá 
upplýsingar um líf hans og störf. Það sem rak mig áfram var að  þessir stóru 
menn í sögu okkar mættu ekki gleymast.“ Aðrir kaflar í þessari nýju bók 
fjalla m.a. um Vagga í Bakka, Nörgor, Magga á Ásnum, Jón Þorsteins, Óla 
Tór, Gústa Guðsmann, Sveina sífulla, Hannes Beggolín  o.fl..
Það  er mikill fengur að þessu riti og tilhlökkunarefni að lesa það.             S.F.

Meðal efnis í blaðinu
Ljóðahátíð.

Berjadagar.

Menntaskólinn á Töllaskaga.

Viðtal við Óskar fjárbónda í Ólafsfirði.

Grunnskólafréttir.

Sigurjón Magnússon ehf.

Kona með hund!

Árbók Ólafsfjarðar.

Vasahnífurinn bjargaði málinu!

Manstu gamla daga?

Úthlutun úr Menningarsjóði SPS.

Áskriftarverðlaun Hellunnar.

Tímamót. 

Aflafréttir.

Margt, margt fleira.

11-12. tölublað  19. árgangur, 
desember 2010  Verð kr. 700.- m/vsk Gleðileg  jól

Farsælt komandi ár   Þökkum samstarfið á árinu

Starfsfólk sparisjóðsins

Fjallabyggð óskar íbúum sínum 
sem og landsmönnum öllum 

gleðilegra jóla og farsældar á nýju ári 
með þökk fyrir árið sem er að líða

Gleðilega hátíð

Gleðileg jól 
og gæfuríkt komandi ár

Magnús Albert Sveinsson í Ólafsfirði tók þessa fallegu mynd miðvikudaginn 8. desember af „kvöldsólinni“.

Sími: 467 1364 /863 6171

                          Rafvirkjar

Síldarævintýrið er haldið í tuttugasta skipti í ár og af því tilefni er sérlega mikið í það lagt. Óhætt er að segja að nú verði tíu daga stanslaus hátíðarhöld, 

sem byrja með „Síldardögum“ 23. - 29. júlí. Þar verður margt um að vera, meðal margs annars Shipp og hoj með Ragga Bjarna og fleirum, Björn Jörundur 

með tónleika, tónleikar með Tóta og félögum, listganga og harmonikkudagur. Fimmtudagskvöldið hefst svo Síldarævintýrið formlega með kertamessu 

þar sem Þorvaldur Halldórs sér um tónlistina. Sama kvöld verða tónleikar með Gunna Þórðar. Föstudagurinn 30., laugardagurinn 31. og sunnudagurinn 

1. ágúst verða svo eitt allsherjar ævintýri!                                                                                Forsíðumyndin er af málverki eftir Sigurjón Jóhannsson.

Þjóðlagahátíðin á Siglufirði gekk ekki bara út á að 
þiggja, heldur tók fólk virkan þátt í hinum ýmsu 
námskeiðum. Hér má sjá glæsilegan afrakstur þeirra 
sem lærðu að sauma kjóla eins og tíðkuðust á víkingaöld 
og nýstárlegan g-streng sem Gunnsteini Ólafssyni var 
færður á uppskeruhátíðinni í Bátahúsinu.
                Sjá nánar um Þjóðlagahátíðina inni í blaðinu.

Nikulásarmót Leifturs í knattspyrnu var haldið í Ólafsfirði dagana 9.-11. júlí síðastliðinn. Þátttakendur voru rúmlega 700, 
en 82 lið frá 18 félögum voru skráð til leiks. Þátttakendur eru í 4., 5., 6., og 7. flokki.
Það voru sjómenn á frystitogaranum Sigurbjörgu ÓF sem stofnuðu félagið Nikulás árið 1990, með það að markmiði að 
efla íþróttastarf  í Ólafsfirði. Nikulásarmótið fagnaði 20 ára afmæli í ár, en fyrsta Nikulásarmótið var haldið árið 1991 og 
voru þá um 100 keppendur skráðir til leiks.
Mikil leikgleði var á Nikulásarmótinu og skiptust á skin og skúrir hjá leikmönnum eins og gengur.

20. síldarævintýrið

Skemmtilegt Nikulásarmót í Ólafsfirði
Mynd: SÆ

10. tölublað  20. árgangur. 
Nóvember 2010.  Verð kr. 700.- m/vsk.

www.sps.is

                          Rafvirkjar
Sími: 467 1364 /863 6171Trefillinn á ferðalagi

Trefillinn góði sem Fríða Gylfadóttir fór með í HOF, menningarmiðstöðina á 

Akureyri þann 15. nóvember. 10. janúar fá íbúar Reykjavíkursvæðinsins  að 

skoða trefilinn í Ráðhúsi Reykjavíkur. Hann verður svo bútaður niður, merktur, númeraður og seldur til styrktar einhverjum líknarmálum.           mynd: fríða  

Grænlensk menningarvika barna og unglinga í Fjallabyggð
Vikuna 25. – 29. október sl. heimsóttu grænlenskir listamenn okkur heim í tilefni af menningarviku barna og unglinga á 
aldrinum 12-15 ára. Pauline Motzfeldt var hér í eina viku og hélt fjórar sýningar í íþróttahúsinu á Siglufirði. Hún sýndi dans 

og sagði sögu Grænlands og grænlensku trommunnar. Unglingarnir 
tóku virkan þátt í sýningunum og höfðu gaman af. Miki Jacobsen 
er fjöllistamaður, leikari, tónlistarmaður og ljósmyndari. Hann hélt 
hér þrjár sýningar á kirkjuloftinu á Siglufirði. Hann sýndi glærur frá 
Grænlandi og sagði frá menningu Grænlands. Auk þess söng hann 
grænlenska söngva á gítar. Miki fór á kostum í lok sýningar þegar 
hann málaði á sig andlitsgrímu að fornum hætti Inúíta og dansaði 
með tilburðum.  Pauline og Miki sýndu að lokum eina sýningu í 
Tjarnarborg, Ólafsfirði fyrir íbúa Fjallabyggðar og var hún vel sótt, 
þrátt fyrir að fyrirvari á þeirri sýningu hafi verið stuttur. Markmiðið 
með grænlenskri menningarviku var að börn á þessum aldri fengju 
að kynnast grænlenskri list og menningu. Vonandi verður hægt að 
taka á móti fleiri listamönnum frá öðrum þjóðum í framtíðinni, því 
færru fengu að njóta listar Miki og Pauline en vildu. Grænlensku 
listamennirnir voru hrærðir af móttöku okkar og vinarhug og vilja 
skila góðu þakklæti til íbúa Fjallabyggðar. Þau eru ákveðin í að koma 
aftur og ætlar Miki að dvelja síðar í Herhúsinu.

Skíðasvæðið í Skarðsdal er eitt af 
eftirlætis síðasvæðum 

Íslandsmeistarans Björgvins Björgvinssonar, 
sem ætlar að æfa þar í vetur.

Ljósmynd: abert

Meðal efnis í blaðinu
Atvinnumálin til Akureyrar.

Mummi á leiðinni heim.

Sorpmálin í Fjallabyggð.

Manstu gamla daga.

Hvar eru þau nú?

Vélsmiðja Ólafsfjarðar.

Óli Tór og Örlygur Svipmyndir úr síldarbæ

Skólafregnir úr Fjallabyggð.

Farskólinn.

Haukur Sig.  Kynning.

Niðurskurður á Heilbrigðisstofnuninni.

Áskriftarverðlaun Hellunnar.

Tímamót og aflafréttir.

Knattspynufélag Fjallabyggðar.

Margt, margt fleira.

Gleðilegt sumar
Óskum félögum í Siglfi rðingafélaginu 

gleðilegs sumars. Þökkum áskrifendum

Hellunnar héraðsfréttablaðs í Fjallabyggð  

            fyrir veturinn sem var að líða og 

      bjóðum nýja áskrifendur 

            velkomna.

  hellan@tunnan.is

    S: 467-1288

Störf stjórnar 2010-2011
Stjórn Siglfirðingafélagsins hefur fundað nokkuð oft á 

þessu starfsári en margir viðburðir eru framundan á 50 
ára afmæli félagsins. Á síðasta aðalfundi var samþykkt 

að skipuð yrði afmælisnefnd sem í áttu sæti Guðmundur 
Stefán Jónsson, Líney Halldórsdóttir, Jóna Möller og Björn 
Z. Ásgrímsson og legði nefndin fram tillögur að viðburðum 
á afmælisárinu. Nefndin skilaði tillögum í byrjun desember 

sl. og færir stjórnin þeim kærar þakkir fyrir það.
Í byrjun starfsársins var skipuð afmælisnefnd til að sjá 

um afmælishátíð félagsins á Broadway 22. október 2011, 
hana skipa Björn Z. Ásgrímsson formaður, Helgi Svavar 
Helgason, Friðfinnur Hauksson, Líney Halldórsdóttir og 
Jóhann Möller. Undirbúningurinn gengur vel, fjöldi lista-
manna kemur fram og búist er við margmenni. Ritnefnd 

fyrir afmælisblaðið sem kemur út í haust, var einnig skipuð. 
Í henni eru Gunnar Trausti, Kjartan Stefánsson, Jónas 

Ragnarsson, Jóna Möller og Leó R. Ólason. 
Allar þessar nefndir hafa staðið sig frábærlega og 

gaman er að sjá hversu margir sýna afmæli félagsins mikinn 
áhuga og eru boðnir og búnir til að starfa að þessu verkefni. 
Jólaball félagsins var haldið í desember sl. að venju, fjöldi 

manns sótti skemmtunina þar sem ungir og aldnir 
skemmtu sér saman. Jólaballsnefndin fær 

bestu þakkir fyrir frábært starf.

Stjórn Siglfirðingafélagsins f.v.: Gunnar Trausti 
Guðbjörnsson, Jóna Hilmarsdóttir, Jónas Skúlason, 
Halldóra Jónasdóttir, Rakel Björnsdóttir formaður, 
Líney Halldórsdóttir og Haukur Ómarsson.

Vel hefur gengið að fá árganga til að starfa 
saman við undirbúning og vinnu við fjölskyldudag 

félagsins. Að þessu sinni eru það árgangarnir 
1951, 1961 og 1971.

Stjórn félagsins hefur fundað í húsnæði Gunnars 
Trausta við Ármúla í Reykjavík og þakkar félagið 

fyrir aðstöðuna.



Blóðugir glæpir á Siglufirði!
Á Siglufirði finnst ung kona blóðug og hálfnakin í snjónum, nær dauða en lífi, 

aldraður rithöfundur deyr á grunsamlegan hátt og gleymdir glæpir fortíðar koma 

upp á yfirborðið í myrkri, kulda og endalausum snjó. Spennandi glæpasaga sem 

heldur lesandanum í spennu og óvissu fram á síðustu blaðsíðu! Þýska 

risaforlagið Fischer hefur nú þegar tryggt sér útgáfuréttinn á Snjóblindu.

SIGLUFJARÐARKRIMMINN

BÓKIN SEM ÞÝSKU 
FORLÖGIN BITUST UM!

„SPENNANDI, GRÍPANDI OG

HELDUR M
ANNI VIÐ EFNIÐ.“

– Guðríður Haraldsdóttir, Vikunni

★★★★Heiðrún Sveinsdóttir,bóksali í EymundssonAusturstræti

„Vel byggð, vel stíluð og 

spennandi sakamálasaga með 

góðri persónusköpun og lausn 

sem kemur lesanda algjörlega 

í opna skjöldu.“

– Friðrika Benónýsdóttir, 

Fréttablaðinu



 

Sími 460 1900 ·  Fax 460 1909 

www.sps.is 

Þjónustuver opið frá kl. 8:30 - 16:00 
alla virka daga 

 
Opið frá kl. 9:15 - 16:00 

alla virka daga 
 

- Opið í hádeginu - 


